
Azoreetako argazkiaren aje odoltsua 

Washington, Londres eta Madrilgo gobernuek Iraken inbasioa hastea erabaki zuten 2003ko martxoaren 16an, Azore uharteetan; ordutik 650.000tik gora zibil irakiar hil ditu okupazioak. 

Juanma Sarasola 

Lau urtean pertsona ugari hil dezakete agintariek hartutako erabaki batek eta horrek sortutako egoerak. Erabakiak herrialde bat inbaditzea eta okupatzea dakarrenean biktima kopurua handia izan ohi da, areago herri inbadituak okupazioari aurre egiten badio. Horixe gertatzen ari da Iraken. Heldu den asteartean lau urte beteko dira Ameriketako Estatu Batuak eta beren aliatuak -nagusiki Erresuma Batua eta Espainia- Irak inbaditzen hasi zirenetik. Erabakia lau egun lehenago, 2003ko martxoaren 16an, hartu zuten AEBetako presidente George Bushek, Erresuma Batuko lehen ministro Tony Blairrek eta Espainiako Gobernuko orduko presidente Jose Maria Aznarrek, Azore uharteetan (Portugal). Nazio Batuen Erakundearen oniritzirik gabe hartu zuten erabakia, Irakeko orduko presidente Saddam Husseinek ustez zituen «suntsipen handiko armen mehatxuak» inbasioa «justifikatzen» zuela argudiatuta. 

Azoreetako argazkia-k hamaika buruhauste eta sufrimendu eragin ditu urteotan. Baita kritika eta salaketa ugari ere. 2003an, gerra hasi aitzin, munduan milioika lagun azaldu ziren haren aurka. Horiei muzin egin zieten Bush, Blair, Aznar eta hauekin batera koalizio militarra osatu eta Irakera tropak bidaltzeari argi berdea eman zioten estatuek. Lau urteren ondotik, ez dago suntsipen handiko armen zantzurik, nahiz eta Washingtonek eta Londresek -Madrilek eta Lisboak sostengatuta- behin eta berriz esan zuten «froga gezurtaezinak» zituztela. Hussein atxilotu eta kartzelatu zuten, eta iazko abendu bukaeran urkatu egin zuten -epaile eta borrero irakiarrak arduratu ziren horretaz-, eta herrialdea hankaz gora jarri zuten. 

Indarkeria etengabekoa da eta 2003tik 650.000 zibil irakiar baino gehiago hil dituzte, bi milioi inguru errefuxiatuta daude eta segurtasuna, ekonomia eta gizarte ehuna koloka daude. Lancet aldizkariaren arabera, inbasioaren lehen urtetan baino irakiar gehiago hil zituzten iaz tropa atzerritarrek. 

Ez dago argi erresistentziako eta beste talde armatuetako zenbat ekintzaile hil dituzten, bai, ordea, zenbat okupazio indar hil dituzten: 3.200dik gora soldadu estatubatuar, 130etik gora soldadu britainiar eta beste estatuetako soldaduen kasuan dozena inguru. 

AEBetako John Hopkins Unibertsitateak ere eman ditu zibilen heriotzen datuak, eta Pentagonoak AEBetako soldadu hilenak. 

Heriotzak heriotza, atzo ere hildakoak izan ziren Iraken. Faluja inguruan soldadu irakiar bat eta hiru zibil hil zituzten. Bagdadetik gertu, Zafarana hiriko mezkita sunitari morteroz eginiko eraso batek gutxienez lagun bat hil eta beste bost zauritu zituen. Gainera, herenegun eta atzo artean 12 soldadu estatubatuar hil zituzten hainbat lekutan. Halaber, Bagdadeko Medinat al Sadr auzoko alkatea zauritu, eta berarekin zegoen hango poliziaburua hil zuten. 

Horrez gain, soldadu britainiarren kontrolpean dagoen Basorako presondegi militarretik 11 presok ihes egin dute egunotan. 

Egoera kontrolatu nahirik, Bushek beste 21.500 soldadu bidali nahi ditu Irakera, han dituen 140.000 ingururekin bat egiteko. Demokraten oposizioa plan horien kontra dago, baina atzo Senatuak atzera bota zuen bere plana, Iraketik 2008ko bukaeran tropak erretiratzen hastea proposatzen zuena. 

Pentagonoaren datuen arabera, okupazio indarren kontrako erasoak laukoiztu egin dira iazko udazkenetik, eta erresistentziaren erasoetan egunero AEBetako hiru soldadu hiltzen dira bataz beste. 

AEBek Iraken okupazioan hilero 6.500 milioi euro gastatzen dituzte, okupazioaren hasieran gastatzen zutenaren halako bi. 

IRAKETIK MENDEBALDERA BUELTAN. Iraken inbasio eta okupazioak herritarren eta politikarien salaketak eta ekimenak eragin zituen. Esaterako, Londresen agintean den Alderdi Laboristan matxinada eragin zuen hainbat diputatu eta kideren artean, baita dimisioak ere. 

Espainian, 2004ko martxoaren 11n ekintzaile islamista batzuek Madrilgo tren sarean eginiko atentatuen ondoren Aznarren gobernuak izandako jokaerak herritar asko sutu zituen, eta martxoaren 14ko hauteskunde orokorretan gobernu aldaketa eragin zuen. PSOE alderdi sozialistak Espainiako tropak Iraketik erretiratuko zituela agindu izanak bere garaipena lagundu zuen. Nagusitu ondoren tropak erretiratu zituen PSOEk Iraketik, baina gero Afganistanera hainbat soldadu bidali zituen. 

Hain justu, aurtengo martxoaren hasieran, M-11ko atentatuak ardatz dituen epaiketan Espainiako Poliziaren informazio buruak azaldu zuen erasotzaileek Espainia jomugatzat hautatu zutela «Azoreetako hirukoaren kate begirik ahulena zelako». 

Iraken gertatzen ari zena argudiotzat hartuz, ekintzaile islamistek Londres ere hartu zuten jomugatzat. Hala, 2005eko uztailean hiriko garraiobideetan atentatuak egin zituzten. Londresek Iraken zeraman politikarekiko «erantzuna» izan zen, ekintzaileen ahotan. 

Iraken inbasioaz geroztik, ekintzaile islamistek ez dute AEBetan erasorik egin. Azoreetako argazkiko protagonistetatik, Iraken sartu zirenetik, etxean atentaturik jaso ez duen bakarra da Bush. 

LAUGARREN URTEMUGAN ERE PROTESTAK. Okupazioaren aurkako taldeek bart hasi zituzten protestak, eta gaur 1.000 manifestazio inguru egingo dituzte AEBetan barrena. Washingtonen egingo den martxa bereziki handia izatea espero da. Hizlarien artean Iraken semea -soldadua- hil zioten Cindy Sheehan ekintzaile bakezalea egongo da. Munduan barrena ere milaka protesta eta manifestazio deitu dituzte asteburu honetarako. 

 Londresko auzitegi batek AEBak salatu ditu, soldadu britainiar bat hiltzeagatik 
Londresko instrukzio epaile Andrew Walkerrek atzo esan zuen «eraso kriminal baten ondorioa» zela Matty Hull soldadu britainiarraren heriotza, 2003ko martxoan gertatua. AEBen hegazkin batek hil zuen Hull, tanke konboi batean Irakeko hegoaldeko Basora hiri ondotik zihoala. «Konboiaren kontra ekin izana erasoa izan zen. Ez dut uste kasu hau benetako akats bat izan denik. Ez dago frogarik esateko pilotuek bere buruaren defentsan ekin zutela esateko». Soldaduaren amak, Susan Hullek, borroka luzea eraman du semearen heriotza argitzeko eta erantzuleak zigortzeko. Atzo, epailearen ebazpena entzutean «lasaitua» hartu zuela esan zuen, baina AEBak kritikatu zituen, ikerketan ez laguntzeagatik. Epaileak salaketa bera egin zuen. Haatik, AEBetako Gobernuak ebazpena errefusatu, eta «gerra garaian gertatutako tragedia» iritzi zion heriotzari. 

AEBek 2003ko apirilean Bagdaden hil zuten Telecincoko kamerari Jose Cousoren anaia Javierrek esan zuen nahiko zukeela «Europako gobernuek epaileekin bat egitea AEBek Iraken eginiko krimenen aurrean europarrak defendatzeko». 
